
4455urte eta 45 erretratu. 45 erretratu aukeratu ditugu Elgoibarko Izarrak 45 urteotan egin duenari nolabait begira-
tzeko. Ez duzue egindako guztia ikusiko, ezta gutxiagorik ere, baina ideia bat jasotzeko balekoa izan daiteke.
Oroitzapenak dantzan jartzeko erretratuak dira hasierakoak; 45 urte ez direla alferrik pasa konturatzeko. Bai-

na erretratu zaharren aldamenean berriagoak ere ikusiko dituzue, eta, denen artean, 45 urteko historiaren laburpen txiki
bat egingo digute.   

Munduari buelta emateko intentzioarekin hasi ziren lanean 1963ko martxoan Felix, Jesus, Sabin eta konpainia. 45 ur-
te pasa dira eta euskaldunok mundu honetan gure tokitxoa izateko lanean segitzen dugu. Ilusioz, gero eta hurrerago gau-
den esperantzarekin

Plaza Txikian perretxiko bat topatzea 
ume bat euskaraz berbetan entzutea baino errazagoa zenean

sortu zen Elgoibarko Izarra. 

Intuizioz,
bihotzak eraginda.

Erderiak ez itotzeko.

1963ko martxoa zen.

Felix Etxeberriak eta Jesus Larrañagak, Sabin Osororen laguntzarekin,
sortu zuten Elgoibarko Izarra Kultur Elkartea 1963ko martxoan. 

Itziar Ajuria izan zen Ikastolako estreinako andereñoa. Bere atzetik
etorri ziren Arantxa, Nekane, Antton, Txomin eta gainontzekoak. 

1962ko maiatzean ireki zen Ikastolako lehen gela 29 umerekin, baina
1970ko abendura arte ez zuen baimen ofizialik jaso.

1960an hasi ziren mendi irteerak antolatzen Elgoibarren. “Mendira
igotzia askatasunarekin amets egitteko modu bat zan”. 

Euskal giroa piztea zen mendi irteeren helburu nagusia, eta kalean
egin ezin zena mendian egiten zuten.   

1973an hasi ziren Ikastolako umeak Aubixara igotzen. Helburua,
Ikastolatik kanpo ere umeei euskaraz jarduteko aukera eskaintzea zen.  

Makina bat ume pasa da harrez gero Aubixatik. Ikastolako umeak
bakarrik hasieran, eta ikastetxe guztietakoak nahasian gerora.

1964an 34 neska-mutilek osatutako estreinako dantza taldea aurkeztu
zuen Elgoibarko Izarrak. Aurrerago 400 ikasle izatera ere iritsi ziren.

Elgoibarren eta inguruko herrietan ospatzen ziren Euskal Jaietan dan-
tzan egiten zuten.  25 urtez izan zuen Elkarteak bere dantza taldea.

Antonio Azpiazu zenaren etxean zabaldu zuen Elgoibarko Izarrak txistu
eskola 1965ean. Seme-alabak eta ingurukoak izan ziren lehen ikasleak.

80 ikasle ere izan zituen Antoniok. Euskal Jaietan, San Anton jaietan eta
Santa Zezilia egunean jotzen zuten txistua, besteak beste.

30 ume inguru animatzen ziren urtero-urtero Elgoibarko Izarran baleta
ikastera. Neskak gehiago izan arren, mutilak ere baziren taldean.

Errusian egon eta Eibarren bizi zen emakume batek ematen zituen
baleteko klaseak, eta luzaroan mantendu zituzten. 

1966an hasi zen Elkartea San Anton egunean Odeoiko jaialdia antola-
tzen.  Elkarteko eskoletan zebiltzan ume eta gaztetxoen jaialdia izan zen.

Euskal dantzak, txistulariak, baleta, antzerkia, kantuak, musika,...
Denetik izaten zen Odeoian. Eta hauei begira, 1.000 lagunetik gora.

Elgoibarko Izarrak 1976an hartu zuen danborrada antolatzeko ardu-
ra. Danborradako atalik ikusgarriena karrozak izaten ziren.

Danborradetako karrozak gizartean zeuden arazo eta kezkak azalera-
tzeko aprobetxatzen ziren: euskal unibertsitatea, euskarazko telebista,
...

1981ean jarri zuen martxan bertso-eskola Anjel Ugarteburuk. 1992an,
berriz, German Meabe bertsolariak hartu zuen bertso-eskolaren ardura.

Ume eta gaztetxo asko pasa da Elkarteko bertso-eskolatik, eta
batzuek jende aurrean bat batean kantatzeko aukerarik ere izan dute. 

Elgoibarko Izarraren iniziatibaz, 1987an jarri zen martxan Udaleko
Euskara Batzordea.

92tik etengabekoa izan da Udalaren eta Elkartearen arteko lankidetza.
Urtero, gainera, hitzarmen ekonomikoa sinatzen dugu bi aldeok.

1992ko abenduan ikusi zuen argia elgoiBARREN astekariak. Jende
askok parte hartu zuen bigarren etapako lehen proiektuan.

Hasieran txikia zena asko aldatu eta handitu da 15 urteotan; eta,
azken aldian, kolorez jantzita sartzen da astero 4.650 etxetan.   

1995ean aurkeztu genuen Atxutxiamaika Aisialdi Taldea. Elgoibarko
umeak, jolasa eta euskara eskutik helduta ikusi nahi genituen. 

2007an, adibidez, ia 800 aisialdi ordu antolatu ditugu eta 3.000 hau-
rrek parte hartu dute. Olentzerok ere urtero egiten digu bisita. 

GAZ-T aisialdi taldeak, berriz, 1998an ikusi zuen argia. Aisialdia umeen
kontua ez delako hasi ginen lanean 12 eta 16 urte arteko gaztetxoekin.  

Hamaika irteera eta udaleku antolatu dugu GAZ-T taldean, baina 2007ko
abenduan taldea desegitea erabaki genuen bide berriak lantzeko.

Ehunka kultur jarduera antolatu du Elgoibarko Izarrak 45 urteotan.
Gabonetako bertso jaialdiak, adibidez, 25 urte beteko ditu aurten.

Zenbat kulturgile pasa ote da Elgoibartik Elkartearen eskutik! Batzuk
gaur baino ezezagunagoak zirenean etorri ziren gure herrira.

Gurean Bai-Hitzarmena 1996ko urtarrilean aurkeztu genuen. 51 elkarte
eta entitatek esan zioten baietz euskara gehiago egiteko konpromisoari.

Elkarteen ondoren, 2002ko urtarrilean, 131 merkatarik esan zuten
Gurean Bai.  2007an, berriz, 42 ostalarik sinatu zuten hitzarmena.

2000. urteko urtarrilean eman genion hasiera Arigera proiektuari.
Helburua Elgoibarko helduen euskalduntze-alfabetatzea indartzea zen.

Besteak beste, gure esker ona eta errekonozimendua azaldu genien
euskara ikasten jardun duten herritarrei.

2000ko apirilean zabaldu ziren Toletxe tabernako ateak. Ilusio han-
diarekin prestatutako proiektua izan zen, baina huts egin genuen. 

Toletxek taberna bat baino gehiago izan nahi zuen. Kontzertuak eta dia-
positiba-emanaldiak izan ziren, batez ere, jarduera garrantzitsuenak.

Otsailaren 4an Santa Ageda bezpera da Euskal Herrian. Ohitura
zaharrarekin eta baserritarrekin izaten dugu zita egun horretan. 

93an berreskuratu genuen ohitura zaharra eta, harrez gero, urtero irten
gara 24 lagun inguru kantuan eta eskean Santa Agedaren omenez.

2006ko urrian ordenagailua piztu genuenean, Elgoibarko berri emateko
beste modu batekin topo egin genuen: elgoiBARREN.net atari digitala. 

Egunero bizpahiru notizia emateaz aparte, elkarrizketak, bideo-inkestak,
erretratu artxiboak eta blogak eskaintzen ditugu Elgoibarko orainkarian. 

2003an hartu genuen Euskara Errefortzuen ardura. Euskaraz berba
egiteko zailtasunak dituztenei laguntzeko programa da. 

2007ko urrian, berriz, Etorriberriak programa pilotuari ekin genion.
Atzerritik datozenei gurean integratzeko bideak zabaltzea da helburua.

Kiribil eta bere lagunak 2004ko martxoan irten ziren estreinakoz
Plaza Handira gure txikienekin jolastu eta kantatzera. 

Familietan eragiteko egitasmo honek 16 saio eskaintzen ditu urtean, eta,
bataz beste, 100 ume eta gurasok parte hartzen dute bakoitzean. 

12 eta 14 urteko gaztetxoen koadriletan euskaraz egiteko ohitura indar-
tu nahi duen proiektua aurkeztu genuen 2006ko urrian: Kuadrillategi.

2007an bi koadrilatako 24 gaztetxok parte hartu bazuten, bigarren urte-
an 5 koadrilatako 79 gaztetxok eman dute izena Kuadrillategin.

45 urte eta gero, zorionez,
Plaza Txikian ume gehienek euskaraz dihardute. 

Ez diogu munduari buelta eman, 
bana ilusioz segitzen dugu 

gure mundutxoa euskalduntzen.

Itomenetik arnasa hartzera pasa gara.

2008ko apirilean gaude.  

45 urte 3  3/4/08  13:14  Página 11



JARRI  NAH I  AL  D UZU  
ZURE  E RRETRATUA?

Elkartea sortu eta bi urtera 
1 .4 0 0 bazkide bildu ziren.

Elgoibartarron euskaldun izateko nahiak 
eragindako erantzun kolektiboa izan zen.

60ko hamarkadan egin zuten moduan,
bazkide izateko gonbitea 

luzatu nahi dizuegu.

ELGOIBARKO IZARRAKO
BAZKIDE IZAN 
NAHI BADUZU:

1 . DEITU 943 74 16 26 telefonora
2. IDATZI imanol@elgoibarkoizarra.com e-postara
3. ETORRI Ubitarte 4an daukagun lokalera.

